
Говор на амбасадорот на САД Пол Д. Волерс 

Прием за учесници во борбата против трговијата со луѓе  

 13 јули 2012 

 

 

Добровечер... 

  

Ми претставува задоволство што денес сум овде, да ги одбележиме постојаните напори на 

Македонија во борбата против трговијата со луѓе.  

 

Изминативе две години, Македонија постигна значителен напредок во борбата против 

трговијата со луѓе.  Како резултат на тие напори, Македонија две години по ред е 

рангирана во првата категорија во Извештаите на Стејт департментот за трговија со луѓе, 

и во 2011, и во 2012. Во Извештајот од 2012 година, што беше објавен неодамна, се оддава 

признание за постојаните напори на Владата на Македонија во борбата против овој 

ужасен криминал. Оваа оценка беше донесена по анализите што беа направени во сферите 

на законодавството, на спроведувањето на законите и на рехабилитацијата на жртвите од 

трговијата со луѓе.  

 

Би сакал да ви честитам за овој успех. Ова рангирање во првата категорија е резултат на 

цврстата соработка помеѓу Министерството за внатрешни работи и Министерството за 

труд и социјална политика, и невладините организации како што се Ла страда и Среќно 

детство. На пример, благодарение на партнерството помеѓу Владата на Македонија и Ла 

страда, едно засолниште денес обезбедува помош за домашните жртви на трговија со луѓе. 

 

Ропството на денешницата не може да се елиминира доколку нема цврсто партнерство 

помеѓу владините агенции, невладините организации, но и општество што одбива да 

толерира трговија со луѓе. 

 

Се надевам дека Владата на Македонија и понатаму ќе продолжи да ги зајакнува 

локалните и регионалните партнерства, вклучувајќи ги и тие со невладините и со 

меѓународните организации со цел да ги спроведе мерките потребни за спречување на 

трговијата со луѓе, агресивно да ги гони лицата кои се инволвирани во трговија со луѓе и 

да ги реинтегрира и рехабилитира жртвите на трговијата со луѓе.  

 

Американската амбасада се гордее со партнерство што го има со сите фактори вклучени 

во борбата против трговијата со луѓе во Македонија, кои работат за да се стави крај на 

овој ужасен криминал. Ги поздравуваме партнерите од Владата и од граѓанскиот сектор, 

кои работат на подигање на свеста за проблемот со трговијата со луѓе во оваа земја и на 

обединување на сите главни чинители за да се идентификуваат и да се заштитат жртвите, 

да се гонат трговците и да се спречат такви кривични дела во иднина. 

 

Борбата против трговијата со луѓе останува важен приоритет во надворешно-политичката 

агенда на САД. Трговијата со луѓе е глобално прашање и за жал, цвета ширум светот. 

 



Бидејќи денес се одбележува значаен чекор во борбата на Македонија против трговијата 

со луѓе, ве повикувам сите да ја продолжите оваа борба, а воедно ве уверувам дека 

партнерство на Соединетите Држави со вашата земја ќе продолжи во заедничките напори 

да се стави крај на оваа современа форма на ропство.  

 

Вечерва, би сакал да им одадам особено признание на неколку не така познати херои на 

Македонија во борбата против трговијата со луѓе.  Тоа се поединци, кои со години работат 

напорно во идентификувањето, заштитата и помошта на жртвите на трговијата со луѓе. 

 

Првото Признание и се доделува на г-ѓа Нада Блажевска од Канцеларијата за социјална 

заштита во Тетово, за постојаните и исклучителни напори при обезбедување на помош, 

заштита и грижа за потенцијалните домашни и странски жртви на трговијата со луѓе. 

 

Признание за г-дин Ратко Тримчески од Канцеларијата за социјална заштита во Гостивар, 

за постојаните и исклучителни напори при обезбедување на помош, заштита и грижа за 

потенцијалните домашни и странски жртви на трговијата со луѓе. 

   

Признание за г-ѓа Ѓурѓица Новеска од Канцеларијата за социјална заштита во Скопје за 

постојаните и исклучителни напори при обезбедување на помош, заштита и грижа за 

потенцијалните домашни и странски жртви на трговијата со луѓе. 

 

Последното, но подеднакво важно Признание е за г-дин Рагми Исуфи од Канцеларијата за 

социјална заштита во Куманово, за постојаните и исклучителни напори при обезбедување 

на помош, заштита и грижа за потенцијалните домашни и странски жртви на трговијата со 

луѓе. 

 

Ми претставува чест да ви оддадам признание за вашата долгогодишна служба, за вашата 

напорна и благородна работа. Вашата работи ги сменила, и продолжува да ги менува 

животите на жртвите на трговијата со луѓе, а воедно спречува да дојде до многу можни 

нови жртви.  

 

Благодарам.  

 

 


